
Аннотация: Мақолада 2019-2023 йиллар давомида Бухоро вилоятида олиб 

борилган илмий изланишлар натижасида ёввойи ҳолда тарқалган 58 оила, 176 

туркумга мансуб 261 тур доривор ўсимликлардан битта тури  Сistanche flava 

нинг этноботаник маълумотлари келтирилди.  Бундан ташқари ўсимликни 

қайта ишлаш ва истеъмол қилиш бўйича Япония, Хитой, Mўғулистон ва 

Mалайзия етaкчи ўринни эгаллаб турганлиги ва ҳозирги вақтда Қозоғистонда 

кўпайтириш ишлари олиб борилаётганлиги қайд этилди. Шу билан бирга 

цистанхе доривор ўсимлигининг вилоятдаги тарқалиш ҳудудлари, кимёвий 

таркиби ва маҳаллий аҳолининг ўсимликдан фойдаланиш ҳолатлари, 

шифобахшлик хусусиятлари баён этилди. 

Калит сўзлар:  Этноботаника, илончўп, зўри-замин, олтин илдиз, чўл 

женшени, шифобахш, дамлама. 

 

КИРИШ 

Бухоро вилояти Ўзбекистоннинг жануби-ғарбида жойлашган бўлиб, унинг 

умумий майдони 40.220 км2 ни ташкил этади. Вилоят Хоразм, Навоий, 

Қашқадарё вилоятлари, Қорақалпоғистон автоном Республикаси ва 

Туркманистон Республикаси билан чегарадош бўлиб, ҳудуднинг 90%и 

қумликлардан иборат [10]. Аҳолиси 1 миллион 990 минг 400 кишидан иборат 

[11]. 

Республикамизда замонавий тиббиёт билан бирга халқ табобатини 

уйғунлашган ҳолда олиб бориш масалаларини тўғри йўлга қўйиш, аҳоли 

саломатлиги ҳақида қайғуриш, миллат генофондининг соғлом сақланиши, 

оилалар мустаҳкамлиги учун замин яратиш давлатимизнинг асосий 

мақсадларидан ҳисобланади. Халқимиз саломатлигини мустаҳкамлаш, аҳолини 

сифатли ва арзон дори воситалари билан таъминлаш Президентимизнинг 

доимий эътиборида бўлиб келмоқда. Охирги йилларда тиббий хизматлар 

кўлами ва сифатини оширишга қаратилган 30 яқин фармон ва қарорлар қабул 

қилинди [1]. Булар орасида халқ табобатида қўлланиладиган шифобахш 

гиёҳларни мамлакатимизда етиштириш ва қайта ишлаш масалаларига ҳам 

алоҳида эътибор қаратилди. Ота-боболаримизнинг асрлар давомида тўплаган 

тиб илмига оид билим ва тажрибаларини ўзида мужассам этган ва илмий 

амалий мерос сифатида эътироф этилган “Халқ табобати” бебаҳо маънавий 

бойлик сифатида халқимиз ҳаётида муҳим аҳамиятга эга. Шу мақсадда 2019-

2023 йиллар давомида Бухоро вилоятида олиб борилган илмий изланишлар 

ҳудудда ёввойи ҳолда тарқалган 58 оила, 176 туркумга мансуб 261 тур доривор 

ўсимликлар борлиги аниқланди ва вилоят аҳолисининг маҳаллий доривор 

ўсимликлардан фойдаланиш ҳолатлари ўрганиш бўйича этноботаник сўровлар 

ўтказилди [6, 8].  Ҳудудда олиб борилган сўровлар натижасида – ёввойи ҳолда 

ўсувчи доривор ўсимликларнинг ишлатилиши бўйича вилоятдаги 19 та табиб 

ва маҳаллий аҳоли томонидан энг кўп қайд этилган 17 оила, 57 туркум ва 80 

турга мансуб доривор ўсимликларнинг 1127 та этноботаник  маълумотлар қайд 

этилди. Ушбу маълумотлар йиғишда эса “Халқаро этнобиология жамияти” 

томонидан белгиланган аҳлоқ кодекси (The ISE Code of Ethics 2006) қоидаларига 

риоя қилган ҳолда амалга оширилди [5, 8, 12].  Ҳозирги вақтда халқ табобатида 

2500 дан ортиқ доривор ўсимликлардан фойдаланиб келинмоқда. 

Республикамиз флораси таркибида 4500 га яқин юксак ўсимликлар учрайди. 

Шундан 600 тури халқ табобатида, 100 яқин тури илмий тиббиётда 

қўлланилади [3]. Маҳаллий аҳоли томонидан муҳим аҳамиятга эга доривор 

турлардан бири С flava C. A. Mey.- Цистанхе ўсимлиги ҳисобланади. 

Ўзбекистонда Бухоро, Навоий вилоятлари ва Қорақалпоғистон ҳудудларида 

Сistanche L. туркумининг 9 тури ўсади [4]. Ўзбекистонда ўсади. Бухоро вилоятида 

Сistanche L. туркумининг 3 тури (C ambigua (Bunge) Beck, C flava C. A. Mey. ва C salsa 

(C.A. Mey.) Beck) тарқалган. 

Тадқиқотнинг мақсади: С flava C. A. Mey.- Цистанхе ўсимлиги маҳаллий 

аҳоли томонидан ҳар хил (“Олтин томир”, “Илончўп”, “Чўл женшени”, Олот, 

Қоракўл туманида ва Жондор туманининг айрим жойларида “Зўри-замин”, 

Рометан туманининг  “Қизилравот” МФЙда “Эшакқая”) номланади. Цистанхе 

Orobanchaceae – оиласига мансуб бўлиб, оддий қалин пояли, кўп ёки кам тукли 

паразит ўсимлик ҳисобланади. Цистанхе асосан бута ва чалабута ўсимликларда 

паразитлик қилади, сув ва менерал моддаларни хўжайин ўсимлик илдизидан 

олади “Расм - 1”. Қумли-гилли ва гилли шўр тупроқлар ҳамда шўртоб чўлларда 

учрайди. Anabasis, Calligonum, Haloxylon ва Salsola туркумларининг кўп йиллик 

ўсимлик турларида паразитлик қилади. Гуллари ўсимтасимон, гултожлари 

қўнгирсимон узунлиги 25-35 мм, оч сариқ рангли ва  бинафша рангли бўлиб, 

апрел, май ойларида гуллайди [4]. 

(Расм – 1). Cistanche flava C. A. Mey. ва Cistanche salsa (C.A. Mey.) Beck) 

Ўсимликнинг кимёвий таркиби асосан углевод ва унга тегишли 

бирикмалардан иборат бўлиб, органик кислоталар: қаҳрабо кислотаси. 

Иридоидлар: цистанин, цистахлорин., стероидлар: β-ситостерин, β-D-глюкозит 

β-ситостерин., феноллар ва бирикмалари (в%): цистанозид А 0,085, цистанозид В 

0,002, актеозид 0,072, эхинакозид 0,106, цистанозидлар С ва D, 2-ацетилактеозид, 

османтузид В, цистанозидлар Е ва F, цистанозид G, салидрозид, цизданозидлар 

H ва J, дикофеоилактеозид., лиганлар: лириодендрин, О-β-D-глюкопиранозид (+) 

– горезинол сирини, сирингин, (+) – пинорезинол. 0,55% флавоноидлардан 

иборат [14]. 

Бухоро вилоятининг чўл ҳудудларида яшовчи аҳоли ўсимликнинг 

шифобахш хусуссиятлари ҳақида қимматли этноботаник маълумотларга эга 

эканлиги яна бир бор тасдиқланди. Сабаби цистанхе тадқиқот ҳудудидаги 

чўлларда Chenopodiaceae, Tamaricaceae ва Polygonaceae оилалари кенг тарқалган 

қумли жойларда, шўрланган тупроқларда, сой қирғоқларида ва қўпол эрларда 

учрайди [9]. Ўсимлик популяциялари асосан Қизилқум қўриқхонаси Амударё 

ўрмонларида, Аму-Бухоро канали атрофида, Қоракўл, Когон, Пешку,  Жондор, 

Шофиркон, Ромитан ва Ғиждувон ҳудудларида қумлоқ тупроқларда  ва Бухоро-

Урганч (М380) йўлининг Газли посёлкасига яқин ҳудудларда кўп учрайди. 

Цистанхенинг қуввати женшендан 5 баробар юқори  ҳисобланади. Унда 

биологик фаол моддалар ва бошқа ўсимликларда учрамайдиган цисгахлорин, 

цистанин ва стеринлар мавжуд. Ўсимликнинг таркибидаги биологик фаол 

моддалардан тайёрланган эликсир одам иммун тизимини мустаҳкамлайди, 

хотирани кучайтиради, жигар церрози ҳамда бепуштликни даволайди.  

Бухоро вилоятининг Қоракўл, Олот ва Жондор тумани аҳолисидан олинган 

этноботаник сўровлар натижасида маҳаллий аҳоли цистанхедан фойдаланишни 

ота-боболари, момоларидан эшитган ва ўсимликни “Зўри-Замин”-маъноси 

“Ернинг энг зўр кучи” деб атаганлар. Туб аҳоли цистанхедан қуйидаги 

усулларда фойдаланиб келадилар. Авволо цистанхени гуллаш даври тугамасдан 

илдизларини йиғиб олиш зарур. Вақтида йиғилмаса илдизга ҳашоротлар ва 

ҳайвонлар зарар етказади. Илдизни ковлаб олгандан сўнг, айлана шаклда 0,5см 

қалинликда кесиб чиқилади ва соя жойда  қуритилади. Сўнгра қуритилган хом-

ашёни ховончада майдалаб кукун ҳолатига келтирилади. Кукунга 

айлантирилгандан кейин аралашмани асал ёки наввот чой билан ва суюқ 

овқатлар билан бирга аралаштириб исътемол қилиш мумкин. Юқоридаги 

ҳолатда маҳаллий аҳоли фарзанд кўролмаётган оила вакилларига (келинга ҳам, 

куёвга ҳам), туғруқдан кейинги ҳолатларда келинларга иммунитетини кўтариш 

ва кучга тўлиши мақсадида, ҳолсиз ва тез касал бўлиб турадиган инсонларга 

тавсия қилинган. Марказий Осиёда цистанхе ўсимлигининг дамламаси сифилис 

(захм) касаллигида ишлатилади, сув экстрактлари бактерицид таъсир 

кўрсатади. Herba cistanche ёки цистанхе (ноилмий адабиётларда шундай деб 

аталади) деярли 2000 йил давомида Хитойнинг анъанавий тиббиётида 

қўлланилади. Шарқ аҳолиси бу ўсимликни Жоу-Цун-Жун (Roucongrong) деб 

аташган. Ёзма манбааларда у биринчи марта милоддан аввалги 100-йилга 

мансуб Муқаддас деҳқоннинг (Shennong Bencao Jing) Ўсимликшунослик қонунида 

тилга олинган. Унда уни эркаклар ва аёлларнинг жинсий органларининг 

бузилишларида, таянч-ҳаракатланиш аппарати, сийдик ажратиш тизими ва қон 

айланишининг бузилишини касалликларида қўллаш таклиф этилган. Цистанхе 

шифобахш йиғмаларидан фойдаланиш Минг сулоласи даврида кенг 

оммалашган.  

Масалан, бу ўсимлик Фу Реньюянинг 1644 йилда чоп этилган 

«Офтальмологиянинг бебаҳо китоби»да (Shenshi Yaohan) ёшликни қайтарувчи 

(HuanShaoDan) ва буйракларни озиқлантирувчи магнетит (Bushen Cishi Wan) 

дори воситаларини таркибига кирган. Ҳозир ҳам Хитой табобатида, шунингдек, 

Япония ва Тайванда қувватни оширувчи шарбатлар тайёрлашда қўлланилиб 

келинмоқда, ҳамда сийдик ажратиш йўлларини даволашда, сурункали буйрак 

етишмовчилигида қўлланилади. У анъанавий хитой халқ табобатида энг яхши, 

кучли дори сифатида тан олинган ва "Чўл женшени" деб аталади [14]. Цистанхе, 

шунингдек, яллиғланишли буйрак касалликларини, нефроген артериал 

гипертензияни даволашда жуда самарали, ақлий фаолиятни яхшилайди ва 

тикловчи таъсирга эга. Цистанхе жуда юмшоқ таъсирга эга, ҳеч қандай ножўя 

таъсир кўрсатмайди ва узоқ муддатли фойдаланиш мумкин бўлган восита. 

Хитой ва Японияда ўтказилган кўплаб клиниколди тадқиқотлар цистанхе 

экстрактининг антиоксидант, яллиғланишга қарши, нейропротектив ва 

иммуностимуляция қилувчи хусусиятларини тасдиқлади [3]. Цистанхени қайта 

ишлаш ва истеъмол қилиш бўйича Япония, Хитой, Mўғулистон ва Mалайзия 

етaкчи ўринни эгаллайди. Охирги пайтларда Қозоғистонлик тадбиркорлар ҳам 

табиатда ёввойи ҳолда ўсувчи цистанхени хомашё сифатида Хитой, Мўғулистон 

ва Жанубий Кореяга экспорт қилишмоқда. Қўшни давлатларда ушбу бебаҳо 

неъматдан тайёрланган дори воситалари, турли-туман дамлама ва чойлар 

бизнинг ички бозоримизга ҳам кириб келмоқда [13]. Цистанхе илдизидан 

тайёрлангган дамламадан асосан бепуштлик ва қувватни оширишда, бўғим ва 

буйрак касалликларини даволашда, хотирани мустахкамлашда ва асабларни 

тинчлантирадиган восита сифатида қўлланилган. 

Хулоса. Бухоро вилоятида олиб борилган илмий этноботаник тадқиқотлар 

натижасида Сistanche L. туркумига мансуб турларнинг тарқалиш жойлари, 

популяциялари аниқланди. Маҳаллий аҳоли вакилларидан ёши катта инсонлар, 

чўлда яшовчи аҳоли вакиллари ва айрим чўлдаги чўпонларнинг бизга берган 

маълумотлари асосида цистанхенинг илдизидан қандай мақсадларда 

фойдаланганлиги ўрганилди. Маҳаллий аҳолининг барчаси ҳам ўсимлик ҳақида 

кенг тушунчага эга эмас, фақат чўпонлар, чўлга яқин ва чўл ҳудудида яшовчи 

инсонлар ўсимликнинг ижобий хусусиятлари ҳақида билишади. Шу сабабли, 

доривор ўсимликларни етиштириш ва қайта ишлашни янада ривожлантириш, 

уларнинг экспорт салоҳиятини ошириш, шунингдек, таълим, фан ва ишлаб 

чиқариш жараёнларини интеграциялашуви учун қулай муҳит яратиш 

мақсадида мамлакатимиз Президенти томонидан бир қанча “Қарор” ва 

“Фармонлар” чиқарилмоқда. Ушбу қарор ва фармонлар ижросини таъминлаш 

мақсадида яқин келажакда цистанхе ўсимлигининг тарқалиш 

популяцияларини аниқлаш ва кўпайтириш бўйича илмий-тадқиқот ишларини 

ривожлантириш, айниқса, этноботаник маълумотларини  қайд этиш лозим. 

